
اک بندہ عاصی ہوں ہے کام خطا کرنا

ہوں حمد سرا تیرا مجھے پار خدا کرنا

یہ روح بدن میں ہے پابند انا ہو کر

اے خالق دو عالم یہ روح رہا کرنا

رحمت کے خزانے کا مالک ہے تو ہی مولا

مجھ ازل کے پیاسے کو اک  ابر عطا کرنا

ہو تیری رضا شامل اعمال میں اے اللہ

ترا نام لبوں پر ہو جب سانس جدا کرنا

میری سانس میں شامل ہو بس نام خدا عاکف

ہو کام مرا ہر دم بس حمد و ثنا کرنا
٭٭٭
بھگوان کہے یا کوئی خدا

معبود وہی ہے ایک اللہ

یزدان بھی اس کو کہتے ہیں

ہر نام ہے اک دوجے سے جدا

وہی مالک رازق پالن ہار

ہر اک کو دیتا ہے داتا

بھولے سے کوئی بھول گیا

وہ رستے پر بھی لے آیا

اک میں ہی نہیں اس دنیا میں

پتھر بھی کریں سب اس کی ثنا
٭٭٭
تو رحیم ہے تو مہان ہے

تری ذات یکتا و مان ہے

ترا ذکر شام و سحر یہاں

تری یاد ہی مری آن ہے

تو ہی ذکر میں تو ہی فکر میں

تو ہی محفلوں کی بھی شان ہے

تری ہر عطا ہے بلند تر

جو عظیم تری قرآن ہے

رگ جاں سے ہے تو قریب تر

ترے عاصی کی یہ زبان ہے

تیرا شکر تیری ثناء کو یہ

مرا جسم ہے مری جان ہے
٭٭٭
نہ سلیقہ بندگی کا نہ میں حمد آشنا ہوں

تیرے در پہ مانگنے کو بے سلیقہ آگیا ہوں

تو عظیم میرے مولا تو ہی داتا ہے سبھی کا

تو عطا کرے گا مجھ کو میں تجھی سے مانگتا ہوں

میں ہوں عاصی پر خطا ہوں ترا چاہئے سہارا

تو معاف کر دے مولا ترے در پہ آگیا ہوں

نہ کہیں اماں ہے مجھ کو نہ کہیں مرا ٹھکانہ

دنیا کے شر کی تجھ سے میں پناہ مانگتا ہوں

رستہ دکھا دے مجھ کو جو ترے قریب کر دے

میں بھٹک بھٹک کے تیری گلی آ کھڑا ہوا ہوں
٭٭٭
مجھ پہ بارانِ الطاف کر دیجیئے
داغِ عصیاں مرے صاف کر دیجیئے
میرے وجدان میں کیجیئے روشنی
کیجئیے  چاروں اطراف کر دیجیئے
رحمتِ خاص کا میں طلبگار ہوں

میرے جرموں کا اتلاف کر دیجیئے
علم و فن کے دیوں سے کروں روشنی
مجھ میں بیدار اوصاف کر دیجئیے
میں گنہگار ہوں میں سیہ کار ہوں

بارِ عصیاں میں اخفاف کر دیجیئے
خیر لکھ دیجیئے میرے شر کی جگہ

میری قسمت میں احراف کر دیجیئے
اپنے فضل و کرم سے مرے قلب کو

مرکزِ نورِ ایلاف کر دیجیئے

٭٭٭
دل یہ کہتا ہے مدینے کو چلیں

رحمت حق کے سفینے کو چلیں
مردہ تن میں جان سی پڑ جائے گی
مے اسی در کی ہی پینے کو چلیں

دل کا دامن ہے دریدہ دوستو

آؤ آؤ اسکو سینے کو چلیں

زندگی تو ہے مدینے کی فقط

دو گھڑی کیوں نہ جینے کو چلیں

جو گیا اک بار وہ کہتے سنا

چھوڑو یہ پیرس، مدینے کو چلیں
٭٭٭
ذکرِ رسولِ پاکؐ سے پر نور ہے فضا

پھرتی ہے شہر شہر یہ خوشبو لئے صبا

لوٹا نہیں ہے کوئی بھی بے منزل و مراد

سب کے لئے ہے ان کی شفاعت کا در کھلا

بعد از خدا بزرگ ہے بس ذات آپؐ  کی
پیغام آپؐ کا ہے فقط رازِ لا الٰہ

حب و وفا و شوق ہے طاعت رسولؐ کی
وہ سرخ رو ہے جس نے محمدؐ سے کی وفا

دعویٰ ہے مجھ کو دہر میں عشقِ رسولؐ کا

ہے لوحِ دل پہ نامِ محمدؐ لکھا ہوا
٭٭٭
امام حسین

کیسے کروں بیان میں رتبہ حسین  کا

ناناؐ کے دیں کے واسطے صدقہ حسین  کا

غلبہ ہے آج پھر سے غاصب یزید کا

مقصود پھر ہے آج وہ جذبہ حسین   کا

ظالم کے ظلم و جبر پہ تڑپی تھی سر زمیں
رویا تھا کتنے درد سے کوچہ حسین   کا

بچے بھی کٹ کے ہو گئے اس راہ پر شہید
تھا کس قدر دلیر وہ کنبہ حسین   کا

جاتا ہے لے کے جانبِ منزل یہ نقشِ پا

کتنا حسیں ہے دیکھئیے رستہ حسین   کا

طاغوتی حکمرانی مٹانے کے واسطے

لانا پڑے گا پھر  وہی  لہجہ  حسین   کا

ہوکے شہید کر گئے دیں کو وہ جاوداں
رشتہ تھا کتنا  دین سے  پختہ حسین   کا

دعوے تھے جانثاری کے یوں تو وہاں مگر

بس آستیں کا سانپ تھا کوفہ  حسین   کا

قربانیوں کا درس ہے اس میں چھپا ہوا

کیجئے بیان ہر کہیں قصہ  حسین   کا
٭٭٭
منزلیں مل جائیں گی، ہاں، رہنما کوئی تو ہو

چل پڑیں چلنے کو لیکن راستہ کوئی تو ہو

پار لگ جائیں گی اپنی کشتیاں تم دیکھنا
بیچ طوفاں میں مگر اک ناخدا کوئی تو ہو

ایک دوجے کی نظر میں ہر کوئی مشکوک ہے

ڈھونڈتی پھرتی ہیں نظریں پارسا کوئی تو ہو

ایک ہی پر اکتفا کیوں کر رہے ہوتے ہیں ہم

ہونا تو یہ چاہئیے کہ دوسرا کوئی تو ہو

رونقیں اپنی جگہ ہیں شہر کی پھر بھی مگر

دل کا جو محرم بنے وہ  آشنا کوئی تو ہو

ہر طرف ہے ظالمانہ حکمرانی کا چلن

لے سکے جو اس سے ٹکر سر پھرا کوئی تو ہو

خوبیِ دستور کے چرچے تو ہر جا ہیں مگر

غربتِ انساں مٹے گی فیصلہ کوئی تو ہو

اپنے اپنے نظرئیے میں انتہا کرتے ہیں سب

عدل یا انصاف کی بھی ابتداء کوئی تو ہو

ہے یہی بس اک توقع دوسروں سے بھی ہمیں
ہم سا عاکف بے نیاز و بے ریا کوئی تو ہو
٭٭٭
اقبال

وہ شاعر بھی ہے وہ مفکر بھی ہے

اور دانا و بینا مدبر بھی ہے

اسکے خوابوں کی دنیا ہے سب سے الگ

وہ میرے وطن کا مبشر بھی ہے

ہے رغبت اسے خاص قران سے

وہ قاری بھی اس کا مفسر بھی ہے

نظر اس کی ہے ساری تاریخ پر

ہر اک دور کا وہ مبصر بھی ہے

ضرورت ہے اقبال کی آج بھی
وہ عاکف خودی کا پیمبر بھی ہے
٭٭٭
وہ میرا ہے مجھ کو غلط یہ گماں تھا

جفا کیش لیکن وہ میرا کہاں تھا

میں تنہا تھا اور سامنے وہ عیاں تھا

''اٹھا تھا وہ پردہ کہ جو درمیاں تھا''

بظاہر تو ہونٹوں پہ تھا اک تبسم

مگر میرے سینے میں دردِ نہاں تھا

جنہیں عشقِ صادق کا دعویٰ تھا یارو
کہاں ان کو سودائے سود و زیاں تھا

وہ چپ چاپ بیٹھا تھا کب سے نہ جانے

اچانک پھٹا جیسے آتش فشاں تھا

وہیں پر مقدر نے بجلی گرائی
جہاں پر غریبوں کا اک آشیاں تھا

منانے کے ان کو کئے لاکھ حیلے
منانا انہیں محض کارِ زیاں تھا

کبھی وہ بھی ہوتا تھا محفل کی رونق

سنا ہے کہ عاکف بھی اک دن جواں تھا

٭٭٭
پار جب اترنا تم کشتیاں جلا دینا
واپسی کے رستوں کے سب نشاں مٹا دینا
کارگاہِ مستی میں حد سے تم گزر جانا

راہِ عشق میں اپنی ذات کو مٹا دینا
زندگی میں سیکھا ہے ایک ہی سبق ہم نے

 ہر ستم  کے بدلے میں ہنس کے بس دعا دینا
دردو غم ملیں جو بھی ان کو اشک کی صورت

چھپ کے ایک کونے میں آنکھ سے بہا دینا
شعر کوئی کہنا تو وہ الگ ہی کہنا تم

ایک ایک مصرعے کو رنگ تم جدا دینا
چاہتوں کو میرے تم ہر قدم پہ رکھنا یاد
ہو سکے تو تم میری ہر خطا بھلا دینا
ہم وفا شعاروں کا ہے یہ شیوہ عاکف جی
جو کرے جفا ہم پر اس کو بھی وفا دینا
٭٭٭
ماں

ماں کی ممتا، چھاؤں گھنیری ،ٹھاٹھیں مارتی رحمت

ماں اک ایسی ہستی جس کے پاؤں تلے ہے جنت

ماں کی نظر میں چمکے ہر دم چاہت کا اک نور

خوش قسمت انسان وہی ہے ملی یہ جس کو راحت

ماں کی دعا سے ٹل جائے ہر ایک بلائے جان

ہاتھ دعا کو اٹھ جائیں تو مٹ جائے ہر وحشت

دنیا بھر کی خوشیوں سے بھر جائے اس کا دامن

جس نے دل سے کی ہو اپنی پیاری ماں کی خدمت

 ماں زندہ تو قدم قدم پر اس کی دعائیں ساتھ

اس کے دم سے گھر کے کونے کونے میں اک برکت

بعد خدا کے ہستی یہ وہ جو ٹھہری رحمن

انسانی رشتوں میں سب سے بڑھ کر ماں کی عظمت

ماں کا سایہ رہے سلامت مجھ پر اے عاکف

روز نظر یہ دیکھنا چاہے ماں کی پیاری صورت
٭٭٭
کوئی تو ہو مرے زخموں پہ جو مرہم رکھے

ہاتھ جوں سینۂ گلزار پہ شبنم رکھے

کاش ہو ایسا کوئی جس کو ہو امت کا ملال

کوئی تو ہو کہ بلند اسکا جو پرچم رکھے

مجھ کو اچھا نہ لگے شخص کہ جو بولے تو

گفتگو جو بھی ہو ہر بات کو مبہم رکھے

وہ جو چاہے تو عطا معجزے کر دے ہم کو

وہی قادر ہے کہ ایڑ ی میں جو زمزم رکھے

پھر پلٹ آئیں گے اے دوست بہاروں کے دن

شرطِ لازم ہے یقیں اپنا تو محکم رکھے

میٹھے لہجے میں کرے بات جو ہر ایک کے ساتھ

معتبر وہ ہے جو چال اپنی بھی مدھم رکھے

ہے یقیں پائے گا تو منزلِ مقصود عاکف

راہِ الفت میں قدم تو نے جو پیہم رکھے

٭٭٭
چڑھتے ہوئے سورج کے پجاری ہیں بہت یاں
داتا ہے فقط ایک بھکاری ہیں بہت یاں
ہے کذب و ریا اور بناوٹ کا زمانہ

ہر جھوٹے مسیحا کے حواری ہیں بہت یاں
دنیا کو سمجھ بیٹھے ہیں ہم لوگ تماشا

جس سمت بھی دیکھو  گے مداری ہیں بہت یاں
ہر موڑ پہ بیٹھے ہوئے اک گھات لگائے

مجبور کی دنیا میں شکاری ہیں بہت یاں
ہے امتِ اسلام میں فقدانِ قیادت
جو رہنما ہیں عقل سے عاری ہیں بہت یاں
اس کارگہِ عشق میں کر کام سنبھل کے 

اہلِ جنوں نے بازیاں ہاری بہت یاں
ایمان کو رکھا کریں سینے سے لگا کے

شیطان کے جو وار ہیں کاری ہیں بہت یاں
ہر سمت لٹیروں کا بہت زور ہے عاکف

اس دور میں بھی ظلم یہ جاری ہیں بہت یاں

٭٭٭
پتھروں کے شہر میں شیشہ گری
چل نہیں سکتی تری کاریگری
آگ لینے کو گئے موسیٰ مگر

طورِ سینا پر ملی پیغمبری
رام تو نے کر لیا آرام سے

چل گئی دل پر تری جادو گری
بچ کے رہنا دشمنوں کی چال سے

ہے ترے چاروں طرف فتنہ گری
مرض کی تشخیص تو ہوتی نہیں
کیسے کر پاؤ گے تم چارہ گری
جان و دل ہم ہار بیٹھے آپ پر

جب سے دیکھی آپ کی دیدہ وری
شاعری تو ہے مرے دل کی صدا

کب ہے یہ الفاظ کی جادو گری

٭٭٭
وقت بے وقت تیری یاد ستانے آئے

لوٹ کے پھر سے جدائی کے زمانے آئے

لکھنے بیٹھا جو قرطاس پہ حرف تازہ

قلم کی نوک پہ الفاظ پرانے آئے

ہو گئے خاک عدو بھی ہمارے سارے

جب بھی وہ ہم کو مٹانے آنے

ہے بضد وہ تو یہ مرضی اس کی
میں نے کب چاہا کہ منانے آئے

شعر کو دل سے کبھی نکلا عاکف

داد دینے کو سبھی اپنے بیگانے آئے
٭٭٭
کچھ گردش حالات ہے اور ہم ہیں دوستو

اللہ کا مگر ساتھ ہے اور ہم ہیں دوستو

امید کا دامن کبھی چھوڑا نہیں گیا

آنکھوں میں گو برسات ہے اور ہم ہیں دوستو

دیدار جو ان کا ہوا تو جھوم سے اٹھے

اک فرط انبساط ہے اور ہم ہیں دوستو

میرے قلم کی نوک پہ شعروں کی شکل میں

ذکر غم حیات ہے اور ہم ہیں دوستو

ہر روز نیا معرکہ بپا ہے ان دنوں

رستے میں سومنات ہے اور ہم ہیں دوستو

ہجوم دشمناں نے گھیرا ہے چار سو

بچھی ہوئی بساط ہے اور ہم ہیں دوستو

عاکف کبھی بھی چین سے سویا نہیں کبھی
غم کی طویل رات ہے اور ہم ہیں دوستو
٭٭٭
زخم ہوں چاہے کتنے گہرے بھر جاتے ہیں رفتہ رفتہ

پیار کے روگی پیار کی خاطر مر جاتے ہیں رفتہ رفتہ

صبح سویرے، دانہ چگنے پنچھی اڑ اڑ جاتے ہیں

شام ہوتے ہی لوٹ کے اپنے گھر جاتے ہیں رفتہ رفتہ

مٹ جاتے ہیں داغ دلوں کے دلوں سے آخر کار

لیکن اپنا اثر تو یارو دھر جاتے ہیں رفتہ رفتہ

فصل گل میں کھلنے والے اس کے پھول

پت جھڑ آنے سے  پہلے ہی جھڑ جاتے ہیں رفتہ رفتہ

کتنے بھی اعصاب شکن ہوں، دھر کے غم

ہمت مرداں ہو تو عاکف ہر جاتے ہیں رفتہ رفتہ
٭٭٭
آکاش کا ٹوٹا تارہ ہوں

جل جل کے ہوا شرارا ہوں

مت پوچھو حال دل یارو

میں عشق کی بازی ہارا ہوں

جیون کے سفر میں چل چل کے

ہو گیا میں پارہ پارہ ہوں

موجوں سے جس کی یاری ہے

میں ایسا ایک کنارہ ہوں

جو دور گگن پر جا نکلے

میں وہ پنچھی آوارہ ہوں

چھونے سے مجھے جل جاؤ گے

اک جلتا ہوا انگارہ ہوں

لکھنا بھی عمل ہے محنت کا

سمجھو نہ مجھے ناکارہ ہوں

کوئی اپنا مجھ کو جانے ہے

اور کسی کی آنکھ کا تارا ہوں

عاکف سے ملنے آؤ نا

قدرت کا ایک نظارہ ہوں
٭٭٭
آدمی مجبور بھی مختار بھی
آدمی ہے صاحب اسرار بھی
آدمی دنیا میں گم بیزار بھی
آدمی مصروف بھی بیکار بھی
آدمی کو آدمی سے ہیں گلے

آدمی کو آدمی سے پیار بھی
آدمیت ہر شکل میں موجود ہے

آدمی ہے نیک بھی عیار بھی
آدمی جب سے ہے بھولا اپنا آپ

آدمی کچھ ہو گیا پھر خوار بھی
سچ سے ہر کوئی یہاں نالاں ہوا

اپنے بیگانے سبھی اور یار بھی
درد جو عاکف غنی کے دل میں ہے

کاش کے سن لے اسے دلدار بھی
٭٭٭
اب کے پہلے سے بالکل حالات نہیں

جو پہلے تھی اپنی اب وہ ذات نہیں

ان کا جینا بھی کوئی جینا یارو

جن کے سینے میں کوئی جذبات نہیں

کوئی خط ای میل نہ ہیلو ہائے ہے

اک مدت سے ان سے کوئی بات نہیں
فرش پہ رک کے ،چاند کو چاہوں کیسے میں

جانتا ہوں کہ یہ میری اوقات نہیں

بھولیں اس کو ہم یہ نا ممکن عاکف

اپنی روایت میں ایسی کوئی بات نہیں
٭٭٭
اک لفظ اعتبار، بڑا معتبر سا ہے

قائم نہ رہ سکے تو بڑا بے قدر سا ہے

رشتہ ہو کوئی خون کو یا چاہتوں کا ہو

جو اعتماد ہو تو جبھی معتبر سا ہے

اعمال صالحہ سے بھرو اپنی جھولیاں

فانی حیات کا یہ سفر مختصر سا ہے

اب ہے تلاش ہم کو بھی مہدی امام کی
شیرازہ ء ملت جو ہوا منتشر سا ہے

عاکف غنی انداز کا ہے خوش مزاج سا

فکر و نظر بھی اسکا بڑا منکسر سا ہے
٭٭٭
اندھیرا ہی اندھیرا ہے ابھی تو چار سو میرے

غموں کا ایک گھیرا ہے ابھی تو چار سو میرے

سنا تھا کہ اندھیرا بڑھ گیا تو روشنی ہوگی
مگر دھندلا سویرا ہے ابھی تو چار سو میرے

کسے سالار مانیں ہم، ہمارے قافلے میں تو

جسے دیکھو لٹیرا ہے ابھی تو چار سو میرے

عجب تہذیب ہے میرے وطن کی ،میری دھرتی کی
جو رہبر ہے وڈیرہ ہے ابھی تو چار سو میرے

بہاروں کی امیدیں بھی بری موہوم ہیں عاکف

خزاؤں کا بسیرا ہے ابھی تو چار سو میرے
٭٭٭
اے کاش اگر تم مل جاتے

اس دل کے زخم بھی سل جاتے

عالم میں بہاریں آ جاتیں

امید کے گلشن کھل جاتے

کیا جتا ظالم دنیا کا

دو بچھڑے دل گر مل جاتے

گر ساتھ تمہارا مل جاتا

رستے کے پتھر ہل جاتے

حسرت ہی رہی کہ عاکف جی
اک بار گلے سے مل جاتے
٭٭٭
اے کاش کہ تم جرات اظہار تو کرتے

اقرار نہیں تھا اگر انکار تو کرتے

خود ترک تعلق پہ پشیمان تو ہوتے

اس زیست کو اپنے لیے دشوار تو کرتے

رستے کی وہ دیوار جو تم نے تھی بنائی
ہاتھوں سے اسے اپنے ہی مسمار تو کرتے

یوں چھپ کے ہمیں غمزدہ کرنے کی بجائے

لا کر ہمیں رسوا سر بازار تو کرتے

عاکف غنی کو شوق تھا تیرے وصال کا

خواہش رہی جی بھر کے یہ دیدار تو کرتے
٭٭٭
بگڑی ہوئی ہے میری تقدیر آجکل

ملتی نہیں ہے خواب کی تعبیر آجکل

تخریب کاریاں ہیں فقط چار سو یہاں

ممکن نہیں رہی کوئی تعمیر آجکل

تدبیر بھی ہماری بے معنی ہو گئی
ہر کام میں لکھی ہے تاخیر آجکل

آ جا کے تیری یاد میں دن رات جاگ کر

آنکھیں بھی ہو رہی ہیں یہ دلگیر آجکل

الفاظ بھی ہمارے مفہوم کھو چکے ہیں

عاکف کہاں گئی ہے وہ تاثیر آجکل
٭٭٭
درد ہی اب دوا بن گیا ہے

تن بدن کی ردا بن گیا ہے

حرف آہ جگر آسماں پر

دل جلے کی صدا بن گیا ہے

جو لٹیرا تھا کل تک جہاں میں

آج وہ رہنما بن گیا ہے

میں نے چاہا تھا جس کو کبھی اب

وہ میرا ہمنوا بن گیا ہے

دل کی کشتی کا عاکف غنی وہ

آجکل ناخدا بن گیا ہے
٭٭٭
ڈگری ڈالر کوٹھی کار

مطلب کے سب رشتہ دار

پیار محبت رشتے ناتے

بن گئے سارے کارو بار

چھوڑ گئے سب سنگی سارے

آن لگی نیا منجھدار

دل کی دل میں رہ گئیں یارو

کوئی نہیں سننے کو تیار

قلم تیرا بیباک ہے عاکف

کبھی نہ مانے گا یہ ہار
٭٭٭
دل میں کوئی آس نہیں

ہم کو خوشیاں راس نہیں

خواب سہانے ٹوٹ گئے

نیند بھی میرے پاس نہیں

گونگے بہرے لفظوں میں

تھوڑی سی بھی پیاس نہیں

پتھر بہت ملے لیکن

کوئی بھی الماس نہیں

دنیا سے کیا شکوہ عاکف

یہ تو درد شناس نہیں
٭٭٭
دل توڑنے کے ہیں سبھی اسباب تیرے پاس

کیونکر بھلا آئیں گے پھر احباب تیرے پاس

سمجھوں تجھے ہرجائی یا کچھ اور لقب دوں

اس ضمن میں ہیں سب کے سب القاب تیرے پاس

تم نے تو نہ آنے کی قسم کھائی تھی شائد

لیکن چلے آئے مرے خواب تیرے پاس

بجھتی نہیں ہے پیاس تیرے ہجر کی ہمدم

ہوتا ہوں میں کچھ اور بھی بیتاب تیرے پاس

کھنچتا چلا آتا ہے تیرے پیار میں عاکف

جیسے کہ کوئی ماہی بے آب ترے پاس
٭٭٭
دریا کی روانی دیکھ

بہتا ہوا پانی دیکھ

جیون کی رعنائی
کہتی ہے جوانی دیکھ

الجھن کا شکار ہے کیوں

نسل انسانی دیکھ

خود اپنا جائزہ لے

حالت ایمانی دیکھ

عاکف آنکھیں اب کھول

دنیائے فانی دیکھ
٭٭٭
دور ہم سے کنارے ہوئے

ہم ہیں طوفاں کے مارے ہوئے

ضو فشاں تھا مقدر کبھی
ماند اب تو ستارے ہوئے

جیتے جی ہم سے دوری رہی
بعد مرنے کے پیارے ہوئے

آنکھ میچی مٹے فاصلے

سامنے پھر نظارے ہوئے

تم کو پایا تو عاکف غنی
جیتے ہم بازی ہارے ہوئے
٭٭٭
فاصلہ نہ رہے یہ دعا کیجئے

ہے تقاضا وفا کا وفا کیجئے

اور تو کچھ نہیں مانگتے آپ سے

بن کے سینے میں دھڑکن رہا کیجئے

جھوٹے وعدوں سے بچنا ہے لازم بہت

کر لیا ہے جو وعدہ وفا کیجئے

قول اور فعل میں فرق رکھئے نہیں

جو کہا کیجئے وہ کیا کیجئے

جب بھی آؤ کبھی شہر عاکف میں تم

ہم فقیروں سے بھی مل لیا کیجئے
٭٭٭
فی الحال مجھے یوں کرنا ہے

تری چاہت کا دم بھرنا ہے

ترے سنگ ہی جینا مرنا ہے

اور اس کے سوا کیا کرنا ہے

کر کے جیون یہ نام ترے

دنیا سے مجھے گزرنا ہے

ہاتھوں میں تیرا ہاتھ لئے

آگے ہی آگے بڑھنا ہے

عاکف نے سچ کی خاطر ہی
دنیا میں جینا مرنا ہے
٭٭٭
غموں کے دور سے خوشیوں کی دو گھڑیاں چرا لینا

یہی شیوہ ہمارا ہے دکھوں میں مسکرا لینا

نہیں بھولا ابھی تک میں تری چنچل اداؤں کو

وہ تیرا سامنے آنا اور آ کے منہ چھپا لینا

جو دنیا دور ہوتی ہے تو ہو جانے دو اے جاناں

ہمیں تنہا ہی چلنا ہے ہمیں دنیا سے کیا لینا

تمہارے واسطے گھر کے کھلے رکھے ہیں دروازے

تمہارا جب بھی جی چاہے آ کر ستا لینا

ہمارے ظاہری غصے پہ مت جانا ارے ہمدم

بڑے اچھے ہیں ہم دل کے ہمیں آ کر منا لینا

سناؤں اور کیا عاکف بس اتنا ہی فسانہ ہے

کبھی گا گا کے رو لینا کبھی رو رو کے گا لینا
٭٭٭
گھر سے نکلو گے تو منزل کا پتہ پاؤ گے

راستہ کون سا جاتا ہے جاں جاؤ گے

بیٹھ رہنے سے نہ نکلے گا نتیجہ کوئی
خود کو حرکت میں جو لاؤ گے تو کچھ پاؤ گے

میں نہیں کہتا زمانہ بھی گواہ ہے اس کا

یاد ماضی کو بھلاؤ گے تو مٹ جاؤ گے

حق تو یہ ہے کہ رہو قائم حق ایماں

ورنہ ابلیس کے ہاتھوں میں پھسل جاؤ گے

ہم سے مل کر ہمیں دل کی کوئی سنانے کو

ہم کو معلوم تھا عاکف ضرور آؤ گے
٭٭٭
گر خواب دکھائے ہیں تعبیر تو مت چھینو

میں رانجھا ہوں جس کا وہ ہیر تو مت چھینو

اک تاج محل میں نے سپنوں کا بنایا تھا

برسوں میں تراشی تھی تصویر تو مت چھینو

ہاتھوں میں لکھی تھی تم نے جو مٹا ڈالی
میں نے تو کہا بھی تھا تقدیر تو مت چھینو

یادوں کا خزانہ ہے جو میں نے سنبھالا ہے

اے دوست مرے مجھ سے جاگیر تو مت چھینو

یہ جذبہ شہادت کا مومن کو لڑاتا ہے

انہیں کہ کر یوں مجرم، توقیر تو مت چھینو
٭٭٭
گل چاہا پایا خار کوئی
منزل کے نہیں آثار کوئی
بلبل کی آہ سے لگتا ہے

آنے کو ہے اغیار کوئی
الفت کے بھنور میں الجھی ہے

میری نیا لگا دے پار کوئی
نہ لفظ پرونا آتا ہے

نہ جانوں میت سنگھار کوئی
میں آدمی سیدھا سادہ ہوں

شاعر ہوں نہ ہوں فنکار کوئی
عاکف نے قلم کو تھام لیا

دکھلائے اپنا وار کوئی
٭٭٭
گلشن زیست میں گل کھلائیں گے ہم

تیری یادوں سے اس کو سجائیں گے ہم

تیرے آنے کی خوشیوں میں اے جان جاں

خوب جھومیں گے ناچیں گے گائیں گے ہم

یاد رکھیں گے ہر بات اچھی تیری
جو بھی ہوگی خطا بھول جائیں گے ہم

تم کہو گے کبھی آسمانوں سے گر

چاند تاروں کو بھی توڑ لائیں گے ہم

میرا سارا سخن ہوگا تیرے لئے

شعر لکھ لکھ کے تم کو سنائیں گے ہم

کتنی بے چینیاں تھیں تمہارے بنا

تم ملو گے تو تم کو بتائیں گے ہم

نام تیرا بہانے بہانے سے ہم

دیکھنا کس طرح گنگنائیں گے ہم

تیری چاہت میں عاکف غنی ایک دن

ہو کے دیوانہ سب کو دکھائیں گے ہم
٭٭٭
ہمدرد یہاں ملتے ہیں کہاں

بے درد بہت عالم ہیں یہاں

ہے راز جنوں سینے میں نہاں

دل چیر گئی الفت کی سناں

دیوار کھڑی ہر رستے میں

معدوم ہوئے منزل کے نشاں

بچ کر چلنا اس دنیا سے

جینے نہیں دیتے لوگ یہاں

دیدار صنم ہے دل کا سکوں

عاکف جی چلو کوئے جاناں
٭٭٭
حسرتیں ہی حسرتیں ہیں آرزو کوئی نہیں

اب ہمیں اچھے دنوں کی جستجو کوئی نہیں

رخ ہواؤں کا بدلتا دیکھ کر بدلے ہیں جو

ایسے لوگوں کی کہیں بھی آبرو کوئی نہیں

تم پری ہو حور ہو یا حسن کائنات ہو

تم سا دنیا بھر میں جاناں خو برو کوئی نہیں

کون کہتا ہے سفر آسان ہوتا ہے یہاں

کس نے جانا راستے میں گوکھرو کوئی نہیں

گو پریشاں ہو گئے ہم مشکلوں کو دیکھ کر

رحمت حق سے مگر کچھ تقنظو کوئی نہیں
٭٭٭
ہجرتوں کا سفر نا مکمل ہے یہ

ہے پڑاؤ کہیں اور نہ منزل ہے یہ

ہم بھنور سے نکل کر کہاں آ گئے

بے سکونی سی ہے کیسا ساحل ہے یہ

وہ چلا ہے تو چلتا چلا جائے گا

سوئے منزل رواں اب جو قابل ہے یہ

سارے چپ چاپ بیٹھے ہوئے ہیں یہاں

کوئی بولے نہیں کیسی محفل ہے یہ

چند یادیں ہیں اس کے سوا کچھ نہیں

عمر بھر کا یہی ایک حاصل ہے یہ

ابن آدم کو کیا ہو گیا دوستو

ہو کے جگ میں مگن خود سے غافل ہے یہ

حال دل ہم کہیں کس سے عاکف غنی
کوئی سنتا نہیں کیسی مشکل ہے یہ
٭٭٭
ہونٹوں پہ مسکان سجائے رکھتا ہوں

خوشیوں کے امکان سجائے رکھتا ہوں

مانا میرا مقدر اتنا ٹھیک نہیں

پھر بھی میں ارمان سجائے رکھتا ہوں

تیری یاد کے دلکش پھولوں سے ہر دم

گھر کے سب دالان سجائے رکھتا ہوں

پیار، محبت، عشق، وفا اور الفت کے

شعروں میں عنوان سجائے رکھتا ہوں

تیرا ساتھ نبھاؤں گا میں جیون بھر

دل میں یہ پیمان سجائے رکھتا ہوں
٭٭٭
الہی مجھے عشق ایسا عطا کر

کہ ہو جاؤں تیرا میں سب کچھ بھلا کر

ارادہ یہی ہے کہ شیطان سے بچ کر

گزر جاؤں دنیا سے دامن بچا کر

ملے گا بھلا کیا زمانے میں اس کو

جئے گا جو یاد خدا کو بھلا کر

خدایا میری آرزو اب یہی ہے

چلا جاؤں دنیا کو ٹھوکر لگا کر

مرے دل میں پلتی رہی ہیں جو مولا

تمنا کی ان کونپلوں کو ہرا کر

میں اس کے سوا اور کچھ بھی نہ مانگوں

تو اپنی رضاؤں کو میری رضا کر
٭٭٭
امتحاں در امتحاں ہے زندگی
عبرتوں کا اک نشاں ہے زندگی
دل لگی لازم ہے دل کے واسطے

دل نہ ہو تو پھر کہاں ہے زندگی
غور سے دیکھو تو آئے گی نظر

ذرے ذرے میں نہاں ہے زندگی
عقل و دانش کی پہنچ سے دور دور

چاند تاروں میں عیاں ہے زندگی
زندگی امروز و فردا ہی نہیں

زندہ ہیں تو جاوداں ہے زندگی
ہے حقیقت دائمی عاکف غنی
کچھ نہیں بس کن فکاں ہے زندگی
٭٭٭
امتحاں میں ڈالتا ہے پاس بھی کرتا ہے وہ

چند خوشیاں چند آنسو راس بھی کرتا ہے وہ

وہ ملن کا دور جب بھی یاد آتا ہے کبھی
کر کے تھوڑا شادماں پھر یاس بھی کرتا ہے وہ

جوہری کے ہاتھ میں ہے یہ ہنر رکھا گیا

پھتروں کو کاٹ کر الماس بھی کرتا ہے وہ

دشمن جاں ہے مرا یا کہ رفیق زیست ہے

درد دیتا ہے مگر احساس بھی کرتا ہے وہ

حال عاکف کیا کہوں کیسے کہوں اے دوستو

نا امیدی ،یاس بھی اور آس بھی کرتا ہے وہ
٭٭٭
ان کو احساس وفا کیا ہوگا

جن کے پیروں میں گل پڑا ہوگا

یونہی الزام تو نہیں لگتا

تو ہی وعدے سے پھر گیا ہوگا

ہر قدم پر خیال آتا ہے

میرے بن کیسے وہ جیا ہو گا

بھٹکے لوگوں کی رہنمائی کو

میرا ٹوٹا ہوا دیا ہوگا

حشر کے روز کام آئے گا

جو بھی اچھا عمل کیا ہوگا

سننے والے دھنیں گے سر عاکف

شعر اچھا اگر کہا ہوگا
٭٭٭
اس جہاں میں کوئی بھی ہمارا نہیں

وہ سمندر ہیں جس کا کنارا نہیں

ایک اللہ ہے کافی ہمارے لئے

اور کوئی بھی سہارا گوارا نہیں

اس کی نصرت تو آنے کو بیتاب ہے

ایک ہم ہیں کہ اب تک پکارا نہیں

جب سے دیکھا انہیں اپنا یہ حال ہے

آنکھ میں جچتا کوئی نظارا نہیں

دل میں روش چراغ تمنا لئے

ہم کو رستے میں رکنا گوارا نہیں
٭٭٭
جب تک چلے چلاؤ گاڑی
یارو خوب بھگاؤ گاڑی
ادھر ادھر ہر رستے پر

جدھر چلے لے جاؤ گاڑی
ہو جائے جب ایکسیڈنٹ تو

دے جاتی ہے گھاؤ گاڑی
میاں بیوی دونوں مل کر

اس جیون کی چلاؤ گاڑی
مہنگائی کے دور میں عاکف

پڑتی ہے مہنگے بھاؤ گاڑی
٭٭٭
جہاں پھولوں کو کھلنا تھا وہیں پہ کھل گئے آخر

تمہی کو ہم نے چاہا تھا تمہی سے مل گئے آخر

پڑے تھے ایک مدت سے ہمارے راستے میں جو

قدم ہم نے اٹھایا تو وہ پتھر ہل گئے آخر

دل مہجور نے کھائے تھے جتنے زخم جیون میں

تمہارے ایک ملنے سے وہ سارے سل گئے آخر

جنہیں ملنے سے روکا تھا زمانے نے سماجوں نے

انہیں دنیا میں ملنا تھا وہ دونوں مل گئے آخر

ملا جو ساتھ تیرا تو امیدیں رنگ لے آئیں

اور عاکف کی تمناؤں کے گلشن کھل گئے آخر
٭٭٭
جنم جنم کا پیاسا

میرا دل ذرا سا

نین مرے بھر آئے

دیوے کون دلاسا

اندر دکھ ہی دکھ ہیں

بلیوں پر ہے باسا

مشکل کی گھڑیوں میں

کوئی نہیں شناسا

آئے اور پھر جائے

اتنا سا ہے خلاصہ

پیار تھا مانگا رب سے

خالی رہا یہ کاسہ

خطا تھی میری چھوٹی
بدلے میں غم خاصا

تیرے نام کا نامہ

آیا رکھ بھرا سا

عاکف غنی سا شاعر

انساں ایک بھلا سا

٭٭٭
جاتے ہوئے وہ درد کی سوغات دے گیا

آیا تھا بادلوں سا جو برسات دے گیا

زر خیریاں لایا تو تھا سیلاب کا ریلا

کچی تھیں جو آبادیاں آفات دے گیا

رکھیں گے یاد بھول نہ پائیں گے ہم کبھی
کچھ ایسے یاد گار وہ لمحات دے گیا

آنکھیں مری ویران ہیں اور دل بجھا بجھا

وہ تو چلا گیا مجھے صدمات دے گیا

خاموشیوں کو اس نے میری زباں عطا

ہونٹوں کو میرے گرمی نغمات دے گیا

سوچا تھا دل نہ دیں گے مگر ہارنا پڑا

عاکف کو ایک ماہ جبیں مات دے گیا
٭٭٭
جیون کیا ہے اڑن کھٹولہ اڑتا جائے

جدھر لے جائے وقت کی صر صر مڑتا جائے

بھول جا ان کو ان کے جیسا ہی ہو جا

تو کیوں پیارے غم کے مارے کڑھتا جائے

بنتے بنتے بن جاتا ہے دل پیارے

آنکھ سے آنکھ ملے تو ناتا جڑتا جائے
٭٭٭
جیون کے راستوں میں مرا ہمنوا ہے وہ

مشکل کی ہر گھڑی میں مرا آسرا ہے وہ

میں روٹھ بھی جاؤں تو مناتا ہے مجھ کو وہ

میری ہر اک ادا سے بہت آشنا ہے وہ

اک دوسرے پہ جان چھڑکتے ہیں دونوں ہم

میں ابتدائے عشق ہوں تو انتہا ہے وہ

جب بھی دعائیں رب سے کبھی مانگتا ہوں میں

میری ہر اک دعا میں میرا مدعا ہے وہ

میں جاؤں جدھر بھی اسے پاتا ہوں ساتھ ساتھ

میں جسم کی مانند ہوں سایہ مرا ہے وہ
٭٭٭
خاموش رہوں یا بولوں

جی چاہے چپ چپ رو لوں

چند اشک بہا کر اپنے

سب داغ محبت دھو لوں

زرخیر زمیں ہے دل کی
یاں فصل محبت بولوں

دو گام چلوں رک جاؤں

آغاز سفر میں ڈولوں

جب تیری گلی سے گزروں

تیرے گھر سے بھی ہوں لوں

الجھن بڑھتی ہی جائے

جب ایک گرہ کو کھولوں

سب کارن چھوڑ کے عاکف

آرام سے جا کر سو لوں
٭٭٭
خواہشیں ہو گئیں غلام آخر

عشق میں ہو گئے تمام آخر

پوچھنا حال نامہ بر ان کا

اور دینا میرا پھر سلام آخر

جب ضرورت پڑے بلا لینا

آؤں گا میں ہی تیرے کام آخر

بیوفائی تمہی نے کی ہوگی
یونہی ہوتا نہیں کلا م آخر

ان پہ مرتا ہوں آج بھی عاکف

ان پہنچے مرا سلام آخر
٭٭٭
کیا حقیقت ہے کیا فسانہ ہے

کس نے سمجھا ہے کس نے جانا ہے

یہ مکافات عمل ہے یارو

جس نے جو بویا وہی پانا ہے

دار فانی میں دل لگانا کیا

یہ جہاں عارضی ٹھکانہ ہے

اس زمانے میں کون اپنا ہے

جو کو پرکھا وہی بیگانہ ہے

دل ناداں کی بات کیا مانیں

یہ تو عاکف بڑا دیوانہ ہے
٭٭٭
کچھ اہتمام نظم و ضبط ہونا چاہئے

اللہ کے واسطے بھی وقت ہونا چاہئے

ایمان کی ہے روشنی دل میں ترے تو پھر

کردار میں بھی اسکا رابطہ ہونا چاہئے

کرتے ہو پیار تم اگر سچا تو دوستو

دل میں بھی اس کا نقش ثبت ہونا چاہئے

الفاظ و معانی میں تفاوت کہیں نہ ہو

ہر فعل پھر ایسا ہی فقط ہونا چاہئے

جب زندگی کو کوئی ہو مقصد تو دوستو

اس کی طلب میں دل سے مست ہونا چاہئے
٭٭٭
لب سی لئے اظہار نے خاموش کر دیا

ہم کو تمہارے پیار نے خاموش کر دیا

اک آرزو کا پھول تھا بام عروج پر

جاتی ہوئی بہار نے خاموش کر دیا

جلتا ہوا امید کا دیپک منڈیر پر

گرتی ہوئی دیوار نے خاموش کر دیا

جو دھو رہا تھا کل پھٹے کرتے کے ساتھ اسے

وہ پھول اسی کار نے خاموش کر دیا

آک آہ نا تمام سی ہونٹوں پر رہ گئی
ہم کو لحاظ یار نے خاموش کر دیا
میں وفاؤں کا پیاسا رہا

بس دعاؤں کا پیا سا رہا

جو برستی رہیں آس پاس

ان گھٹاؤں کا پیاسا رہا

شور میں جو سنائی نہ دیں

ان صداؤں کا پیاسا رہا

رب نے سب کچھ دیا تھا مگر

کچھ عطاؤں کا پیاسا رہا

سانس لینا ہو آساں جہاں

ان فضاؤں کا پیاسا رہا

تن چھپانے کو عاکف غنی
کچھ رداؤں کا پیاسا رہا
٭٭٭
منزلیں مل جائیں گی پر رہنما کوئی تو ہو

چل پڑیں گے ہم بھی لیکن راستہ کوئی تو ہو

پار بھی لگ جائینگی یہ کشتیاں اپنی کبھی
بیچ طوفاں میں مگر اب ناخدا کوئی تو ہو

ہر کوئی الزام کی زد میں ہے آیا ہوا

ڈھونڈتی پھرتی ہیں  نظریں پارسا کوئی تو ہو

ایک ہی پر اکتفا کیوں کر لیا کرتے ہیں لوگ

ہونا تو یہ چاہئے  کہ دوسرا کوئی تو ہو

اس منافق دور میں کس پر کریں ہم اعتبار

آرزو عاکف کی ہے کہ بے ریا کوئی تو ہو
٭٭٭
محنت نہ کسی تدبر سے

ملتا ہے رزق مقدر سے

اعمال سے جھولی خالی ہے

ڈرتا ہوں روز محشر سے

در در کی ٹھوکر کھاتا ہے

جو بھی بنتا ہے محور سے

قطرے سے پیاس جو بجھ جائے

کیا لینا ہمیں سمندر سے

تجھے دیکھنا ہے جی بھر کے ہمیں

پردہ تو ہٹا رخ انور سے

جو یار کے ہاتھوں سے آئیں

لگتے ہیں پھول بھی پتھر سے

اوپر سے ہنستا ہوں عاکف

ٹوٹا پھوٹا ہوں اندر سے
٭٭٭
ملتا ہے یہاں درد تو درماں نہیں ملتا

آدم سے بھری دنیا میں انساں نہیں ملتا

ہوتے ہیں بہت ذوق کے سامان تعیش

جو دل کو سکوں دے وہی ساماں نہیں ملتا

مل جاتے ہی رستے میں کئی لوگ مسافر

جو  ساتھ ہمیشہ رہے داماں نہیں ملتا

ہم عزم مصمم لئے چلنے کو چل تو دیں

لیکن ہمیں رستہ کوئی آساں نہیں ملتا

دکھ درد کا ملنا یہاں دستور ہے عاکف

وہ کون ہے جس کو غم دوراں نہیں ملتا
٭٭٭
نہ سلیقہ بندگی کا نہ میں حمد آشنا ہوں

تیرے در پہ مانگنے کو بے سلیقہ آگیا ہوں

تو عظیم میرے مولا تو ہی داتا ہے سبھی کا

تو عطا کرے گا مجھ کو میں تجھی سے مانگتا ہوں

میں ہوں عاصی پر خطا ہوں ترا چاہئے سہارا

تو معاف کر دے مولا ترے در پہ آگیا ہوں

نہ کہیں اماں ہے مجھ کو نہ کہیں مرا ٹھکانہ

دنیا کے شر کی تجھ سے میں پناہ مانگتا ہوں

رستہ دکھا دے مجھ کو جو ترے قریب کر دے

میں بھٹک بھٹک کے تیری گلی آ کھڑا ہوا ہوں
٭٭٭
مجھے کیا خبر تھی مجھے کیا پتہ تھا

جسے میں نے ڈھونڈا وہ دل میں چھپا تھا

میرے سنگ چلتا رہا جو ہمیشہ

پلٹ کر جو دیکھا تو سایہ مرا تھا

تمہیں یاد ہے جو نہ میں نے کہا تھا

بھلا ڈالا سب کچھ جو میں نے کہا تھا

بدلتا گیا ساتھ دنیا کے تو بھی
مگر میں وہی ہوں جو پہلے رہا تھا

زمانے کا دستور ہے یہ تو عاکف

وفا کا صلہ کب کسی کو ملا تھا
٭٭٭
نہ شاہیں کا تجسس ہے نہ چیتے کا جگر کوئی
جہاں مادہ پرستی ہو کیا ہوگی واں فکر کوئی
نہ ہے وہ جام اب باقی، نہ ساقی کی ادائیں ہیں

چلو اب دھونڈنے نکلیں نو انداز دگر کوئی
نہ گھر میں چین ملتا ہے نہ باہر ہی سکون دل

بتائے پھر کوئی ہ کو کہ جائے تو کدھر کوئی
اگر شیرازہ بندی ٹوٹے تو نقصان ہوتا ہے

اکیلا ہو کے پٹتا ہے جو جاتا ہے بکھر کوئی
مسلماں ہو گئے رسوا زمانے میں اے عاکف جی
فقط رونا ہی رونا ہے نظر ڈالے جدھر کوئی
٭٭٭
سفر در سفر زندگانی مری
گئی کٹ گئی عمر فانی مری
کھلی آنکھ تو سب نظارے گئے

بس اتنی سی تھی یہ کہانی مری
مرا حال ہے آپ کے سامنے

سنو کے بھلا کیا زبانی مری
مسائل میں الجھی رہی عمر بھر

بڑی مختصر تھی جوانی مری
میں سمجھا نہیں زندگی کو کبھی
سمجھ لو کہ تھی یہ نشانی مری
مجھے آپ اپنا سمجھنے لگے

یہ میں اور یہ قدر دانی مری
بھلا دیتا ہوں سارے جورو ستم

یہ عادت ہے عاکف پرانی مری
٭٭٭
سنگ تیرے ہوں موج صبا کی طرح

تم نہ سمجھو مجھے بیوفا کی طرح

تیرے گالوں کی کالی پہ قربان میں

جو چھلک آتی ہے اک حیا کی طرح

یہ عجب سلسلے ہجرتوں کے ہمیں

مل گئے ہیں کسی بد دعا کی طرح

ہو گئے ہیں نہال آ کے پر دیس میں

رہنا پڑا ہے لیکن سزا کی طرح

لاکھ چہرے نظر آئے اچھے مگر

کوئی بھی نہ ملا دلربا کی طرح

چاند سے بھی حسیں ہے وہ ساجن میرا

دل میں رکھنا ہے اس کو صدا کی طرح

اس کی یادوں میں چشم تمنا مری
پھوٹ پڑتی ہے عاکف گھٹا کی طرح
٭٭٭
دیس بھی چھوڑا یار بھی چھوڑے سات سمندر پار آئے

زر کی خاطر سہے و چھوڑے سات سمندر پار آئے

درد جدائی درد محبت اوپر سے پردیس کا غم

بھیڑ گموں کی سکھ ہیں تھوڑے سات سمندر پار آئے

گلیاں گاؤں برگدی سائے متلاشی پردیسی کے

پردیسی کو ہجر کے کوڑے سات سمندر پار آئے

کچھ تو لوٹ کے گھر آئے اور کچھ آنا ہی بھول گئے

کچھ نے جا کر یوں منہ موڑے سات سمندر پار آئے

کبھی تو وقت نے پاؤں پسارے اور امید نے دامن

طرح طرح کے اٹکے روڑے سات سمندر پار آئے

عاکف بھی پردیسی ہے پردیس کے دکھ سکھ جانے ہے

چھوڑ کے اپنا دیس نگوڑے ،سات سمندر پار آئے
٭٭٭
طرح طرح کے بنے فسانے لوگوں میں

ہو گئے ہم مشہور دوانے لوگوں میں

ویسے تو ہر کوئی دیوانہ ہوتا ہے

ملتے ہمیں دو چار سیانے لوگوں میں

کہہ لے جو کچھ کہنا ہے تنہائی میں

سہہ نہیں پاؤں گا میں طعنے لوگوں میں

بدامنی کے چرچے ہر سو شہر میں ہیں

کو ن آیا ہے آگ لگانے لوگوں میں

شہرت تیری پھیل گئی ہر سو عاکف

سنا تمہارا ذکر انجانے لوگوں میں
٭٭٭
تیز ہوا اور اڑنا آنچل

آنکھ سے بہتا جائے کاجل

طوفانوں نے گھیر رکھا ہے

آس کا سونا سونا جنگل

جاتے جاتے برس گیا تھا

آوارہ اک پیار کا بادل

آنکھ سے آنسو ٹپک پڑے تو

ہو جائے گا جل تھل جل تھل

دل تو دل ہے دل کا کیا ہے

پاگل پاگل پاگل پاگل
٭٭٭
اترا تھا میرے دل میں وہ الہام کی طرح

بکھرا گیا ہے کیوں مجھے اک شام کی طرح

راتوں کی تیرگی میں مری نیند لے گیا

آیا تھا خواب میں کوئی گمنام کی طرح

تو حسن کی دیوی ہے اگر میری جان جاں

میں ہوں کسی شہزادہ گلفام کی طرح

اپنی خودی کو جب کبھی پہچان لیں گے ہم

اس وقت جئیں گے بڑی اقوام کی طرح

عاکف اسی مقام پہ لے آئی زندگی
ہم بھی ہیں جیسے گردش ایام کی طرح
٭٭٭
وفائیں ہم نے کیں لیکن جفائیں تم نہ کر پائے

کھڑے تھے منتظر ہم تو صدائیں تم نہ کر پائے

مریض لادوا تھے ہم دعاؤں کی ضرورت تھی
دوا دارو تو کر ڈالے دعائیں تم نہ کر پائے

چلا ہوں جس بھی رستے پر اندھیرا ہی اندھیرا تھا

کبھی تو چاند بن کر بھی ضیائیں تم نہ کر پائے

یہی تھی آرزو اپنی سنواریں تیری زلفوں کو

مگر افسوس ہے، ہم پر گھٹائیں تم نہ کر پائے

تمہارا ہر ستم سہنا گوارا تھا ہمیں عاکف

محبت میں ستم جیسی عطائیں تم نہ پائے
٭٭٭
وقت بے وقت تیری یاد ستانے آئے

لوٹ کے پھر سے جدائی کے زمانے آئے

لکھنے بیٹھا جو میں قرطاس پہ تازہ جملے

ذہن میں جتنے تھے الفاظ پرانے آئے

ہو گئے خاک عدو بھی ہمارے سارے ہی
جب بھی وہ ہم کو زمانے سے مٹانے آئے

ہے بضد وہ تو یہ مرضی ہے اسی کی یارو

میں نے کب چاہا کہ وہ مجھ کو منانے آئے

شعر جو دل سے کہا ایسا کہا ہے عاکف

داد دینے کو سبھی اپنے بیگانے آئے
٭٭٭
ماہئے
یاد آتی ہے سرسوں

اب کچھ یاد نہیں

لکھ لوں گا کل پرسوں

٭٭
پردیس میں رہتے ہیں

یاد وطن کے دکھ

مشکل سے سہتے ہیں

٭٭
راتوں کو خیالوں میں

کھو جاتا ہوں اکثر م

ماضی کے حوالوں میں

٭٭
آیا ہے زمانہ جدید

چھوٹے قلم کاغذ 
کیا چھوٹے گا اور مزید

٭٭
گر تیرا ساتھ رہا

جی لیں گے آسانی سے

ہاتھوں میں جو ہاتھ رہا

٭٭
اک لمبی اڑان لئے

جانا ہے دور بہت

دل میں ارمان لئے
٭٭
زخم ہوں چاہے کتے گہرے بھر جاتے ہیں رفتہ رفتہ

پیار کے رو گی پیار کی خاطر مر جاتے ہیں رفتہ رفتہ

صبح سویرے دانہ چگنے پنچھی اڑ ار جاتے ہیں

شام ہوتے ہی لوٹ کے اپنے گھر جاتے ہیں رفتہ رفتہ

مٹ جاتے ہیں داغ دلوں کے دلوں سے آخر کار سبھی
لیکن اپنی یاد تو یارو دھر جاتے ہیں رفتہ رفتہ

فصل گل میں کھلنے والے آس کے پھول ہمیشہ سے

پت جھڑ آنے سے پہلے ہی جھڑ جاتے ہیں رفتہ رفتہ

کتنے بھی اعصاب شکن ہوں دکھ اور غم کے سب حملے

ہمت مرداں ہو تو عاکف ہر جاتے ہیں رفتہ رفتہ
٭٭٭
ذکر و فکر الم کیوں نہ ہو

غم ہے تو ذکر غم کیوں نہ ہو

جب جدا ایک دوجے سے ہوں

روئے دل ، آنکھ نم کیوں نہ ہو

ہو وصال صنم جب کبھی
ہجر کا کرب کم کیوں نہ ہو

غیر کے ہاتھ سے کیوں پیوں

چاہے وہ جام جم کیوں نہ ہو

جن میں ہو نور ایمان کا

ایسی  بانہوں میں دم کیوں نہ ہو

دل سے مانگو جو عاکف غنی
تجھ پہ ابر کرم کیوں نہ ہو
٭٭٭
متفرق اشعار
اک تارا سر شام یونہی ٹوٹ گیا تھا

یہ اس کا مقدر تھا کہ جو روٹھ گیا تھا

٭
چہرے پہ ہویدا ہیں آثار تھکن زیادہ

منزل ہے ابھی کوسوں پیروں میں جلن زیادہ

٭
کوئی ادھر گیا کوئی ادھر گیا کوئی آگے جا کر بکھر گیا

دو گام نہ کوئی ساتھ چلا سایہ بھی مجھ سے بچھڑ گیا

٭
ٹوٹا ہوا تو ہوں مگر بکھرا نہیں ہوں میں

ہوں امن کا پیمبر، شکرا نہیں ہوں میں
قوم فرقوں میں بٹ گئی کیونکر
ایک رستے سے ہٹ گئی کیونکر
اپنے مقصد کو ڈال کر پیچھے
اپنے مرکز سے کٹ گئی کیونکر

٭
وقت کی دھوپ نے جلا ڈالا

ورنہ ہم تو گلاب چہرہ تھے

دل میں رہتے تھے دھڑکوں کی طرح

وہ میری شاعری کا سہرہ تھے
٭٭
٭٭٭

http://www.alqamar.org/poetry/categories/%D8%B4%D8%B9%D8%B1%D8%A7%D8%A1-%DA%A9%DB%8C-%D9%81%DB%81%D8%B1%D8%B3%D8%AA-%D8%AD%D8%B1%D9%88%D9%81-%D8%AA%DB%81%D8%AC%DB%8C-%D8%B3%DB%92/%D8%B9/%D8%B9%D8%A7%DA%A9%D9%81-%D8%BA%D9%86%DB%8C/
http://www.ipaki.com/urdu/user_poetry/aakif/
تدوین اور ای بک کی تشکیل: اعجاز عبید
